
SAŽETAK1

U radu smo opisali tuzlanski časopis 
Hik( j)met, njegovu formu, izgled i sadržaj, 
autorsku, uredničku, izdavačku i redakcijsku 
strukturu, odnosno njegovu suštinu – zadatke 
i ciljeve koje je trebalo ostvariti njegovim 
publikovanjem. Također smo se osvrnuli 
na vladajući društveni, politički i vjerski 
ambijent u prvoj fazi izlaženja ove tuzlanske 
vjersko-poučne revije (1929–1936) za vrijeme 
Kraljevine Jugoslavije, te u drugoj fazi 
objavljivanja Hikmeta (1993–2001) – lista za 
vjersko-teološka i kulturno-historijska pitanja, 
usljed ratnih okolnosti, odnosno Agresije 
na Bosnu i Hercegovinu, koja je uslijedila 
nakon proglašenja njene samostalnosti. U 
radu smo dali i osnovne biografske podatke 
o tuzlanskom muftiji Ibrahimu Hakkiju 
Čokiću, utemeljitelju Hikjmeta. U protekloj 
godini obnovljeno je izlaženje Hikmeta – 
časopisa za islamske teme i kulturu.

1	 Pišući naziv časopisa sa sonantom j u zagradi – Hik(j)met – 
naglašavamo da se sadržaj odnosi na časopis u oba perioda 
njegovog izlaženja: 1929–1936. i 1993–2001.

UVOD 

Ispravno razumijevanje uloge časopisa Hikj-
met u bošnjačkom društvu te općenito razlo-
ga njegovog pokretanja uvjetovano je valja-
nim sagledavanjem sveukupnog političkog, 
društvenog, duhovnog (vjerskog) i kultur-
no-obrazovnog položaja Bošnjaka u 20-im 
godinama protekloga stoljeća. Bošnjaci su 
morali zauzeti ispravan stav naspram vlada-
jućih izazova te se boriti za što bolji položaj 
u novoformiranoj zajedničkoj državi – Kra-
ljevini Srba, Hrvata i Slovenaca. Valjalo je po-
štovati važeće zakone Kraljevine, a pri tome 
ne ugroziti svoj vjerski, nacionalni i kulturni 
identitet. U vezi s navedenim, profesor Ad-
nan Jahić kaže da „život u zajedničkoj državi, 
u kontekstu integralizma koji se proklamira, 
otvara Bošnjacima pitanje njihovog općeg 
određenja spram ostalih naroda – nacional-
nog, kulturnog, psihološkog, a time i pitanje 
vlastite izdvojenosti, zasebnosti, koju neki 
vide kao zatvorenost i izolaciju“ (2004: 13). 

U takvom vjerskom, društvenom i politič-
kom ambijentu počet će izlaziti Hikjmet, je-
dini list vjerskog karaktera u Tuzli u tom pe-
riodu – list u kojem će tradicionalna ulema 
iznositi svoje stavove i boriti se protiv mo-
dernista. Njegov pokretač Ibrahim Hakki Čo-
kić smatrao je da, ako ne budu pisali i imali 
gdje objavljivati svoje tekstove, usmene reak-
cije, govorenja, iznošenje stavova usmenim 
putem neće imati prevelike koristi.2

Pedeset i sedam godina kasnije, u potpuno 
drugačijem povijesno-političkom, kultur-
no-socijalnom, vjerskom i nacionalnom 
kontekstu, 1993. godine Hikmet (ovoga puta 
bez sonanta j u medijalnoj poziciji) ponovo 
počinje izlaziti u Tuzli – iako formalno i te-
matski različit, intencijski i suštinski nastao 

2	 Više o političkom, društvenom, duhovnom i kulturno-
obrazovnom položaju Bošnjaka u 20-im godinama 
protekloga stoljeća v. u: Jahić, Adnan (2004: 14–24).  

je i razvijao se na temeljima Hikjmeta (Ur., H. 1 (76), 
god. VIII, 1993, str. 3).

 

RIJEČ-DVIJE O HIKJMETOVOM UTEMELJITELJU 
IBRAHIMU HAKKIJU ČOKIĆU

Ibrahim Hakki Čokić najstariji je sin hadži hafiza 
Muhameda Čokića. Bio je potpuno predan islamu 
i krajnje odlučan u branjenju (apologetici) tradi-
cionalnog načina njegove intrepretacije. Nije se 
ženio i bio je prilično situiran (materijalno neo-
visan) – sve su to bile pretpostavke da krajnje pre-
dano, slobodno, beskompromisno piše o različitim 
islamsko-teološkim i društvenim temama, u skladu 
sa svojim ličnim shvatanjima i svojom tradiciona-
lističkom orijentacijom (Jahić 2004: 61). Njegov 
brat hafiz Mustafa Sidki Čokić, za razliku od osta-
lih sinova muftije Muhameda Čokića, nije se bavio 
pisanjem, a upravo s njim se osnivač Hikjmeta naj-
bolje slagao: “…Bili su najbliži i najbliskiji, po go-
dinama blizu, po karakteru slični” (Čokić 1999: 44). 
Iz navedene konstatacije razumijevamo zašto kadija 
Mustafa Čokić nije bio zastupljen u Hikjmetu, za ra-
zliku od mlađe braće, pravnika Ahmeda i profesora 
Abdurahmana, koji je, po mišljenju Adnana Jahića, 
imao savremenija i progresivnija shvatanja u odno-
su na svoju braću, ali iz poštovanja prema njima to 
nije htio javno proklamovati (2004: 118–119 / b. 16). 
Hifzija Suljkić ističe da su općenito „Čokići, posebno 
(…) Ibrahim Hakki i brat mu Ahmed Lutfi smatrani 
predstavnicima konzervativnog dijela naše ilmije“ 
(1991: 547). Tuzlanski muftija Vahid Fazlović sma-
tra da je Abdurahman Adil Čokić „u određenom 
smislu posrednik između nosilaca ‘modernizma 
i prosvjetiteljstva’ s jedne i beskompromisnih za-
stupnika tradicionalne artikulacije islama s druge 
strane. (…) Dakle, on je smatrao da obje orijentaci-
je imaju važna mjesta u tadašnjoj društvenoj mu-
slimanskoj stvarnosti, uz pretpostavku da se među 
njima uspostavi dinamička interakcija“ (2015: 172).

ČASOPIS ZA ISLAMSKE TEME I KULTURU7

Ibrahim Hakki Čokić je od 1933. do 1936. obnašao i 
funkciju tuzlanskog muftije. Rođen je 1871. godine 
u Brčkom, a umro u Tuzli 1948. godine.3

HIKJMET (1929–1936) I HIKMET (1993–2001)

Hikjmet je, prije svega, list vjerskog karaktera, koji 
je počeo s izlaženjem 1929. godine.4 Jedini je list 
ovakvoga karaktera u Tuzli u ovom periodu, a imao 
je za cilj, prije svega, promovisati i čuvati tradicio-
nalne islamske vrijednosti, odnosno suprotstaviti 
se grupi islamskih mislilaca iz Sarajeva, reforma-
tora islamskog učenja koji su, prema Čokiću, u 
svom pretjeranom nastojanju da islam prilagode 
uslovima novog vremena izlazili iz okvira islam-
skih principa. Hikjmet je izlazio u kontinuitetu do 
1936. godine. Prema Jahiću (2004: 63), list Hikjmet 
je kao islamski mjesečnik, na osnovu detaljne ana-
lize njegove sadržine, moguće označiti „teološkom 
revijom angažiranog tipa, tradicionalističkog na-
dahnuća, izrazito antireformističke orijentacije, 
s ciljem oblikovanja društvene svijesti u skladu s 
postulatima tradicionalnog islamskog učenja“.

U drugoj fazi prvi (73) broj  Hikmeta publikovan 
je 30. decembra 1993. godine, a posljednji 76–77. 
(148–149) dvobroj u maju 2001. godine.

Dok se Hikjmet u uredničkom i izdavačkom, ali i 
redakcijskom kontekstu vezivao za jednu osobu 
– svog osnivača i vlasnika Ibrahima Hakkija Čo-
kića, Hikmet će imati krajnje razrađenu strukturu, 
neophodnu za uspješno funkcionisanje jednog ča-
sopisa. Izdavač će biti Muftijstvo Islamske zajed-
nice u Tuzli (kasnije: Islamska zajednica u Bosni 
i Hercegovini, Muftijstvo tuzlansko, a nakon toga: 

3	 Više o životu i radu Ibrahima Hakkija Čokića v. u: Suljkić, Hifzija, 
„Hadži Ibrahim Čokić (1871–1948)“, Glasnik Islamske zajednice u 
SFRJ, broj 5, godina LIV/91, str. 546–557, i Mulahalilović, Enver, 
„Monografija o ulemi iz porodice Čokić“, Hikmet, broj 2, 3. i 4. 
(74, 75. i 76), period VII/94, str. 67–68, 103–104, 140–141.

4	 U prvom broju Hikjmeta nije naglašeno o kojem profilu lista se radi. U 
narednom broju objašnjeno je da je list „vjersko-poučni“, namijenjen 
uglavnom širim slojevima bošnjačke populacije. U kasnijim brojevima 
list se najčešće naziva „islamska revija“, „islamski magazin“ bez 
pretenzije da se precizno odredi profil lista (v. Jahić 2004: 63).

Islamska zajednica u Bosni i Hercegovini, 
Muftiluk tuzlanski). Hikmet će imati i svoj 
Uređivačko-redakcijski kolegij. Glavni i od-
govorni urednik bit će Adnan Jahić, a nakon 
njega izvjesno vrijeme ovu funkciju obnašat 
će i Osman Kozlić (od juna 1999. godine, br. 
1–4 / 124–127). Pored glavnog i odgovornog 
urednika, Hikmet će imenovati i tehničkog 
urednika i sekretara Redakcije. U narednoj 
fazi oformit će se i Savjet Hikmeta, čiji će 
predsjednik biti Vahid Fazlović, a Kemal 
Bajramović imenovat će se za zamjenika 
glavnog i odgovornog urednika. U svrhu po-
dizanja kvalitete časopisa na svim nivoima, 
odredit će se i osoba odgovorna za unos tek-
sta, za tehničku pripremu, odgovorno lice za 
naslovnu stranu, te će se imenovati lektor. 
Hikmet je sve vrijeme izlazio u formatu 29,7 
x 21 cm. No, njegova naslovna strana, dizajn, 
struktura nisu bili nepromjenjivi, nego se 
tragalo za boljim rješenjima i nastojalo udo-
voljiti standardima, privući pažnju čitalaca 
i sl. Slike su na početku bile crnobijele, ka-
snije u boji, sa znatno kvalitetnijim papirom. 
Naziv časopisa na naslovnoj strani do prvog 
trobroja 1997. godine (109–111), osim latinič-
nim pisan je i arapskim grafemima (حكمة), a 
nakon toga samo latinicom (Hikmet). Bro-
jevi stranica unutar jednog perioda / godine 
se nastavljaju. Njihov broj nije uvijek bio isti. 
Nekada je list imao svega 32 stranice, da bi u 
drugim slučajevima to bilo i više od 60 stra-
nica. U 77 brojeva Hikmeta, na 2.278 stranica 
objavljeno je 565 tekstova (v. Hasanspahić 
2005: 16). Istina, list je u ovoj drugoj fazi rje-
đe izlazio negoli u prvoj (Hikjmet) – najče-
šće je pripeman kao dvobroj, ali nekada i kao 
trobroj i četverobroj. Do četvrtog broja (88) 
VIII perioda profil lista je bio objašnjen u im-
presumu – List za vjersko-teološka i kultur-
no-historijska pitanja. Nakon toga profil lista 
naglašen je već na naslovnoj strani. Hikjme-
tova koncepcija, pak, njegov izgled, tehničko 
uređenje bili su konstantni. Nije bilo slika i 

uvijek je imao 32 stranice. Redovno je izlazio 
u formatu 22 x 14. Svi njegovi sadržaji pisa-
ni su latinicom, čak i ajeti i hadisi, odnosno 
određeni savjeti, stihovi, izreke i aforizmi iz 
islamsko-orijentalne civilizacije. Izuzetak od 
navedenog je jedino naziv lista na njegovoj 
naslovnoj strani koji je osim latiničnim napi-
san i arapskim slovima (حكمت). Ograničenost 
uređivačko-redakcijskih poslova na samo 
jednu osobu, koja je usto radila, iz današnje 
perspektive gledano, u izuzetno skromnim 
tehničkim uslovima, neminovno je moralo 
imati za posljedicu znatan broj štampar-
skih (tehničkih) grešaka koje su se nastoja-
le ispraviti u narednim brojevima. S druge 
strane, Hikjmet se i autorski vezivao za svog 
osnivača5, njegovu braću i, kasnije, nekolici-
nu drugih autora (Čokić A. Adil, Ahmed Lutfi 
Čokić, M. Handžić, Muhamed Hifzi, Mašić 
M. Seid, Džemila-Hanumica-Zekić, Husein 
A. Šehić, Š. Z. Šabić, Derviš A. Korkut, Hazim 
Muftić, Muhamed Zahirović, Ahmed Refik 
Žabić, Mustafa Grabčanović i dr.) koji su „pri-
padali prvoj generaciji bosanske uleme koja 
je o vjerskim pitanjima, s pozicija islamskog 
tradicionalizma, pisala isključivo latinicom, 
na maternjem jeziku“ (Jahić 2004: 103). U 
Hikmetu je, pak, svoje tekstove objavilo više 
od 120 autora različite provenijencije, pa su 
i njihovi tekstovi tematski bili različiti, teo-
loški ali i mnogi drugi, tretirajući širok spek-
tar aktuelnih pitanja toga vremena. Istina, 
dvadeset autora su bili posebno aktivni, te 
su objavili više od dvije trećine Hikmetovih 
tekstova (v. Hasanspahić 2005: 16–17). 

Čitaoci Hikjmeta bili su i istomišljenici Ibra-
hima Hakkija Čokića (tradicionalisti), ali 
i oni koji se nisu s njim slagali u mišljenju 

5	 „Ime Ibrahima Hakki Čokića (I. Hakki, I. H. Čokić, Chameran, 
CH.) stajalo je iza prosječno 2/3 objavljenih tekstova 
jednog broja. Izuzetak je bio period od marta do juna 
1932. (III/1932, br. 34 – br. 36) kad je, zbog Čokićevog 
odlaska na hadž, posao uređivanja privremeno preuzeo 
njegov mlađi brat Ahmed Lutfi“ (Jahić 2004: 63–64).

(modernisti). Čitala ga je i vjerska i svjetovna inteli-
gencija na prostoru cijele Bosne i Hercegovine, ali i 
u drugim mjestima Kraljevine. Da je imao širok di-
japazon svojih čitalaca, svjedoči sačuvani adresar 
pretplatnika koji spominje Hifzija Suljkić u svome 
radu „Hadži Ibrahim Hakki Čokić (1871–1848)“. U 
istome radu Suljkić navodi „da su Hikjmet čitali 
članovi Ulema-medžlisa, muftije, šerijatski suci, 
muderisi, profesori, hafizi, imami, va'izi, vjerouči-
telji, muallimi, mujezini, taleba, profesori, učitelji, 
pravnici, liječnici, trgovci, posjednici, đaci, služ-
benici, zanatlije i dr.“ (1991: 547–548). Ukupno su 
publikovana 72 broja Hikjmeta – na 2.326 stranica 
štampano je 498 različitih tekstova (up. Jahić 2004: 
67 i Suljkić 1991: 547). Prvi broj je izišao 7. aprila 
1929. godine, a posljednji 14. novembra 1936. godi-
ne. U dužem vremenskom periodu časopis je izla-
zio mjesečno. Najčešće je to bilo svake 3-4 sedmice. 
Nekada se znalo malo zakasniti, pa bi izišao nakon 
5-6 sedmica u odnosu na prethodni broj. Samo na 
kraju je izlazio svaka dva mjeseca. O redovnosti 
njegovog izlaženja govori i činjenica da je samo 
četiri puta pripremljen kao dvobroj, u svim osta-
lim slučajevima radilo se o posebnim brojevima; 
jedan časopis – jedan broj. Sve njegove tekstove 
Adnan Jahić (2004: 66) podijelio je u tri skupine: 
normativni, polemički i informativni tekstovi, koji se 
međusobno prožimaju. U normativnim tekstovima 
ima polemike itd. 

S druge strane, tekstove Hikmeta Muhamed Ha-
sanspahić (2005: 16) u svome diplomskom radu 
podijelio je u tri grupe: originalni radovi bosanskih 
alima, prijevodi i nepotpisani tekstovi preneseni iz 
različitih edicija. Dalje je Hasanspahić (ibid. 18) 
sve tekstove prema oblastima koje obrađuju podi-
jelio u 22 podgrupe: Islam u vremenu, Hutbe, Tefsir, 
Hadis, Akaid, Fikh, Ahlak, Prava žene muslimanke, 
Putopisi, Povijest islama, Povijest BiH i kulturna 
baština, Bosansko-islamska umjetnost, Znanosti, 
Hikjmet, Sufizam, Ličnosti, Izlog knjige, Intervju, 
Islamsko filozofijsko mišljenje, Islamska psihologija, 
Islamska politička misao i Dodiri.

ZAKLJUČAK

Ovdašnji časopisi, kao i ostali slični sadržaji (knji-
ge, novine, magazini, revije, brošure, kalendari, 
bilteni, separati itd.) podrazumijevaju primarne 
izvore za proučavanje duhovnih, intelektualnih 
i kulturnih kretanja Bošnjaka. Jedan od takvih 
izvora predstavlja i časopis Hik( j)met. U prvoj fazi 
Hikjmet je izlazio u prvoj polovini 20. st., kao jedini 
tuzlanski list vjerskog (ili vjersko-poučnog karakte-
ra) u tom periodu i u vladajućim vjerskim, društve-
nim i političkom okolnostima u zajedničkoj državi 
– Kraljevini Srba, Hrvata i Slovenaca (kasnije Kra-
ljevini Jugoslaviji). U drugoj fazi Hikmet će izlaziti u 
periodu velikog iskušenja kroz koje je prolazio naš 
narod – u okolnostima Agresije na našu domovinu, 
nakon proglašenja njene nezavisnosti. 

Iako se časopis formalno mijenjao, prilagođavajući 
se potrebama, uvjetima, tehničkim i drugim mo-
gućnostima vremena u kojem je izlazio, u kontek-
stu svojih zadataka i ciljeva nije trpio izrazite mo-
difikacije. Svojim sadržajima je beskompromisno 
nastojao promovirati i čuvati tradicionalne islam-
ske vrijednosti, angažirano se osvrtati na vladajuće 
društveno-političke događaje, osobito one koji su 

se ticali Bošnjaka i svega onoga što čini nji-
hov identitet, utječući na svijest svojih čita-
laca, odnosno na društvo općenito.

Muftijstvo tuzlansko je na svojoj redovnoj 
sjednici održanoj 29. decembra 2022. godi-
ne donijelo odluku o ponovnom pokretanju 
lista Hikmet.6 U aprilu protekle godine pu-
blikovan je 150, a u decembru 151. broj Hik-
meta – časopisa za islamske teme i kulturu, 
nakon pauze od dvadeset i četiri godine. 
Časopis je i ovoga puta intencijski ostao 
isti. U formalno-tehničkome smislu, pak, 
časopis je znatno promijenjen i unaprije-
đen, sukladno mnogo većim tehničko-teh-
nološkim mogućnostima vremena u kojem 
živimo. Ipak, svakako se nastojala održati 
veza, koliko je to moguće, i s koncepcijoim 
časopisa iz ranijih perioda. Novina Hikmeta 
ovoga perioda ogleda se i u znatno principi-
jelnijem slijeđenju važećih bibliotečko-bi-
bliografskih standarda.

6	 https://muftijstvotz.ba/odrzana-redovna-sjednica-muftijstva-
tuzlanskog-ponovno-pokretanje-lista-hikmet/, Održana 
redovna sjednica Muftijstva tuzlanskog: Ponovno pokretanje 
lista Hikmet (posjećeno na datum: 12. 1. 2026. godine)

HIK(J)MET – A TUZLA-BASED JOURNAL OF ENGAGED ORIENTATION

Abstract

This paper presents an analysis of the Tuzla-based journal Hik(j)met, examining its format, design, 
and content, as well as its authorship, editorial, publishing, and organizational structure. Particular 
attention is given to its core mission—the objectives and aims pursued through its publication. 
The study also situates the journal within the broader social, political, and religious context of its 
two principal publication phases: the first (1929–1936), during the Kingdom of Yugoslavia, when 
it functioned as a religious and educational periodical; and the second (1993–2001), when Hikmet 
was published as a journal addressing religious-theological and cultural-historical issues amid 
wartime conditions, specifically during the aggression against Bosnia and Herzegovina following 
the declaration of its independence. The paper further provides key biographical information on 
the Tuzla mufti Ibrahim Hakkı Čokić, the founder of Hik(j)met. It is also noted that publication 
of Hikmet—a journal dedicated to Islamic themes and culture—was recently renewed.

